
 

 

 

ᑐᓴᕋᑦᓴᐅᓕᕐᒥᔪᖅ 

ᑐᓴᕋᑦᓴᓅᕐᑕᐅᓴᐅᑎᒋᓗᓂ 

 

ᐃᓱᓕᓂᖓ 2023-ᒨᓕᖓᓂᐊᕐᑐᓂᒃ ᐃᓕᓐᓂᐊᖁᔨᓂᐅᑉ ᐅᓇᒻᒥᓲᒻᒥᑎᑦᓯᒐᓱᐊᕐᓂᖓ 2023-ᒥ 

ᐅᓇᒻᒥᓲᒻᒥᑎᑦᓯᒋᐊᓚᐅᕐᓂᖅ ᐅᐱᒋᔭᐅᓂᑦᓴᖓᓄᑦ 

ᐊᔪᐃᓐᓇᕋᓱᐊᕐᓂᐅᑉ: ᐃᓱᒪ ᐊᐅᓚᑦᔭᕆᐊᕈᑎᖃᕐᓯᒪᕗᖅ 

ᐃᓄᓕᒫᓄᑦ ᑐᓴᐅᒪᒐᑦᓴᒥᒃ ᐃᓕᓐᓂᐊᓇᐅᑉ ᐃᓱᓕᓂᖓᓂᒃ 2023-

ᒥ 

 
ᐊᓱᐃᓛᒃ ᐋᓯᑦ ᑕᕝᕙᓂ ᐊᕐᕌᒍᒥ, ᐃᓱᒪ ᐃᓂᓪᓚᑎᕆᓕᕆᕗᖅ ᓄᓇᓕᓕᒫᓅᓕᖓᑦᓱᓂ 

ᐅᓇᒻᒥᓱᓕᕐᑎᓯᒐᓱᕐᓂᒥᒃ ᐃᓱᓕᓂᖓᑕ ᓇᓗᓀᒃᑯᓯᕐᑐᑕᐅᒍᑎᑦᓴᖓᓂᒃ ᐃᓕᓐᓂᐊᓇᐅᑉ ᐃᓱᓕᓂᖓᓂᒃ 

ᖁᕕᐊᓲᑕᐅᖁᔨᓂᐊᕐᓱᓂ ᐃᓕᓐᓂᐊᓂᕐᒥᓂᒃ ᐊᔪᐃᓐᓈᖃᖃᑦᑕᓯᒪᔪᓄᑦ. ᑕᕝᕙᓂ ᐊᕐᕌᒍᒥ, 

ᐅᓇᒻᒥᓱᓕᕐᑎᓯᒐᓱᐊᕐᓂᖅ ᐊᑑᑎᔭᐅᓚᖓᔪᖅ ᕓᔅᐳᒃ-ᑎᒍᑦ, ᐃᓕᓵᑦ, ᐃᓕᓭᔩᑦ, ᕿᑐᕐᖓᓖᓪᓗ ᐊᒻᒪᓗ 

ᓄᓇᓕᒐᓴᖏᑦ ᐅᐱᒪᐅᑎᒋᓕᕐᑕᓂᒃ ᓄᐃᑦᓯᖑᐊᖃᑦᑕᖁᔭᐅᓚᖓᓕᕐᒥᒪᑕ ᑲᑎᕐᓱᐃᒪᕕᖓᓄᑦ 

ᑕᒪᒃᑯᓄᖓᐅᓕᖓᔪᓅᖃᐅᑎᖓᓂ #ESUMA 

 

 ‘ᐃᓕᓐᓂᐊᓂᖁᑎᑦᑕ ᐃᓱᓕᓂᖓᔪᓅᓕᖓᔪᖁᑎᕗᑦ’ ᕓᔅᐳᒃᒥ ᓄᐃᑕᐅᕙᓪᓕᐊᓯᓛᕐᑐᖅ ᐃᓕᓭᔩᑦ 

ᐱᒋᐊᕐᕕᓕᕐᖄᑎᓪᓗᒋᑦ, ᓄᐃᑦᓯᖁᔭᐅᕐᖄᓯᒪᓕᕐᒪᑕ ᐃᓕᐅᕐᙯᓛᖁᔭᐅᑦᓱᑎᒃ 

ᐃᕐᖃᐅᒪᓇᖕᖑᐊᑐᖁᑎᒥᓂᒃ ᐃᓕᓵᕆᓚᐅᕐᑕᒥᑕ ᒥᑦᓵᓄᑦ ᐊᑦᔨᖑᐊᖑᑎᓪᓗᒋᑦ ᑕᕝᕗᖓ 

ᖃᑎᕐᓱᐃᒪᕕᑦᓴᖓᓄᑦ ᐃᓄᓕᒫᓄᑦ ᑕᑯᔭᐅᑦᓴᐅᓂᐊᕐᑎᓗᒋᑦ. ᑕᕝᕙᖓᓗ ᐱᒋᐊᕐᓗᒋᑦ, ᐃᓕᓵᑦ, 

ᕿᑐᕐᖓᓖᑦ ᓄᓇᓕᒻᒥᐅᓗ, ᐊᓪᓛᑦ ᓄᓇᕕᒻᒥᐅᓕᒫᒐᓭᑦ ᑕᒪᒃᑯᓇᓂ ᐃᓚᐅᖁᔭᐅᓯᓛᕐᒥᔪᑦ 

ᐊᑦᔨᖑᐊᓕᐊᕕᓂᕐᒥᓂᒃ ᓇᒻᒥᓂᖅ ᐱᔭᕇᕐᓂᐅᓯᔪᕕᓂᖕᖑᐊᓂᒃ ᐅᕝᕙᓘᓐᓃᑦ ᐊᑦᔨᖑᐊᓂᒃ 

ᐅᐱᒪᓂᒋᓂᕐᐹᕕᓂᕐᒥᓂᒃ ᑕᒪᒃᑯᓄᖓᐅᓕᖓᔪᓂᒃ ᑕᕝᕙᓂ ᐊᕐᕌᒍᒥ ᐃᓕᓐᓂᐊᓇᐅᓚᐅᕐᑐᒨᓕᖓᔪᓂᒃ. 

 

 “ᐃᓕᓐᓂᐊᓇᐅᑉ ᐃᓕᓱᓕᓂᖓ ᐊᓪᓚᕆᐅᕈᑕᐅᓲᖑᓂᕐᐸᐅᒥᒻᒪᑦ ᐊᑐᓂᑦ ᐃᓕᓵᒧᑦ, ᕿᑐᕐᖓᓕᒻᒧᑦ 

ᐊᒻᒪᓗ ᐃᓕᓭᔨᖓᓄᑦ,” ᐅᖄᔪᖅ ᕿᓪᑕ ᓯᓅᐹ, ᑐᑭᒧᐊᑦᑎᓯᔨᖓ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ. 

“ᐅᐱᒪᖃᑕᐅᔪᒻᒪᕆᐊᓘᕗᒍᑦ ᐃᓕᓵᓕᒫᑦᓯᐊᓂᒃ ᓴᐱᕐᕆᐊᔪᐃᑦᑑᓚᐅᕐᑐᓂᒃ ᐃᓕᓐᓂᐊᑕᒥᓂᒃ ᑕᕝᕙᓂ 

ᐊᕐᕌᒍᒥ, ᐊᒻᒪᓗ ᐅᐱᒪᓇᕐᐳᑎᑦ ᓚᑦᓯᐊᐸᕗᑦ ᑖᒃᑯᐊ ᐃᓕᓐᓂᐊᑕᒥᓂᒃ ᐊᓂᒎᑎᓚᐅᕐᑐᑦ! 

ᐃᓗᓐᓇᓯᐊᖏᓐᓂᒃ ᖁᕕᐊᓲᑎᖃᕐᓂᐊᐳᒍᑦ ᐅᓪᓗᒥ.” 

 

ᒥᑦᓯᖓᓅᓕᖓᔪᑦ ᓴᕐᕿᔮᕐᑎᓯᒍᑕᐅᕙᑦᑐᑦ ᐅᓇᒻᒥᒋᓚᐅᓚᕿᐅᑎᕕᓂᖓᑕ 



 

 

ᓇᓗᓀᒃᑯᑕᖃᕐᑎᓚᖓᕙᕗᑦ ᑕᒪᓐᓇ ᑕᕝᕙᓂ ᐊᕐᕌᒍᒥ ᐃᒣᓕᐅᕐᑐᒥᒃ: ᐊᔪᐃᓐᓇᓂᑯᓐᓄᑦ ᑕᕝᕗᖓ 

ᑎᑭᒍᑎᒋᓚᕿᓚᐅᕐᙯᑦ! ᖁᕕᐊᓲᑎᖃᕐᐳᒍᑦ ᐊᕐᕌᒍᖁᑎᒋᓚᐅᕐᑕᖓᓂᒃ ᐃᓕᓐᓂᐊᓇᐅᑉ ᑭᖑᓪᓕᐹᑉ! 

ᓴᕐᕿᑎᑦᓯᐅᑎᒋᒻᒪᐅᒃ ᐃᓕᓵᑦ ᐱᔭᖃᓚᕿᔪᕕᓂᐅᓂᖏᓐᓂᒃ ᐊᔪᐃᓐᓈᖃᕐᓂᑯᒥᓄᑦ ᐊᒻᒪᓗ 

ᐃᑲᔪᕐᓯᒪᔭᐅᑦᓯᐊᕋᓱᐊᕐᓂᑯᒥᓄᑦ ᐊᖓᔪᕐᖄᒥᓄᑦ, ᐃᓕᓭᔨᒥᓄᑦ, ᓄᓇᓕᒻᒥᐅᖑᖃᑎᓕᒫᒥᓄᓪᓗ. 

ᐅᕙᑦᑎᓂᒃ ᑐᓴᐅᒪᖏᓐᓇᖃᑦᑕᓂᐊᕐᖁᓯ ᕓᔅᐳᒃᑎᒍᑦ ᖃᐅᔨᒐᓱᐊᖃᑦᑕᖏᓐᓇᓗᒍ ᑐᓴᕋᑦᓴᖃᓕᕐᒥᒪᖔᑦ 

ᓄᑖᓂᒃ ᑕᒪᓐᓇ ᐅᓇᒻᒥᓱᓕᕐᑎᓯᒐᓱᐊᕐᓂᖅ ᐱᓪᓗᒍ, ᐊᑦᔨᖑᐊᖏᓐᓂ ᐊᐅᓚᔫᓕᐊᕕᓂᖏᓐᓂᓗ 

ᐃᓕᓐᓂᐊᓇᐅᑉ ᐃᓱᓕᓂᖓᓅᓕᖓᔪᓪᓗ ᖃᓄᐃᓕᐅᕐᓂᒪᖔᑕ. 

 

ᒥᑦᓵᓅᑦ ᐃᓱᒪᐅᑉ 

ᐃᓱᒪ ᐃᓗᓕᓕᒃ ᓄᓇᕕᒻᒥ-ᑐᖕᖓᕕᓖᑦ ᑎᒥᐅᔪᖁᑎᖏᓐᓂᒃ ᑐᓂᒪᔪᓂᒃ ᐃᑲᔪᕐᓯᒪᐅᑎᖃᕐᓂᐊᓂᕐᒧᑦ 

ᐃᓕᓴᕐᓂᒥᒃ ᐊᔪᐃᓐᓈᖃᕐᓂᒧᑦ ᐊᒻᒪᓗ ᐃᓕᓐᓂᐊᑕᒥᓂᒃ ᐱᔭᖃᑦᓯᐊᓯᒪᒐᓱᐊᕐᓂᒧᑦ 

ᐃᓱᕐᕉᑎᖃᕐᑎᓯᓯᑦᓯᐊᕋᓱᐊᕐᓂᖏᓐᓄᑦ ᐃᓕᓵᑦ ᑭᖕᖒᒪᒋᒐᔭᕐᑕᓕᒫᖏᓐᓂᒃ ᓄᓇᕕᒻᒥᐅᑦ. 

ᐅᓇᒻᒥᓱᖃᑕᐅᓂᖏᑦ ᑐᕌᕐᑎᑎᒐᓱᐊᕐᐸᒪᑕ ᐅᓄᕐᓯᐅᒥᕙᓪᓕᐊᑎᑕᐅᒐᓱᐊᕐᓂᖏᓐᓄᑦ 

ᐱᔭᕇᒍᓯᕐᑕᐅᒋᐊᓖᑦ, ᐱᔪᓐᓇᐅᑎᑖᕆᔭᐅᓲᖑᒋᐊᓖᓪᓗ ᓄᓇᕕᒻᒥᐅᓄᑦ. ᐃᓂᓪᓚᑎᕆᕙᑦᑐᒍᑦ 

ᐱᓇᓱᐊᕐᑕᐅᒐᔭᕐᑐᓕᒫᓂᒃ ᓄᓇᕕᒻᒥᐅᓕᒫᓄᑦ ᑐᑭᓯᓚᕿᐅᑎᒋᒐᔭᕐᑕᖓᓄᑦ ᐃᓕᓐᓂᐊᓂᐅᑉ 

ᐱᒻᒪᕆᐅᓂᖓᓂᒃ ᑌᒣᒻᒪᓗ ᑕᒪᓐᓇ ᐃᑲᔪᕐᓯᒪᔭᐅᒐᓱᐊᕆᐊᖃᕐᓂᐸᐅᒻᒪᑦ ᐱᔭᕆᔭᐅᓚᕿᒍᓐᓇᖃᑦᑕᖁᓗᒍ 

ᐃᓕᓐᓂᐊᑕᒥᓂᒃ ᐊᓂᒎᑎᑦᓯᐊᓚᕿᖃᑦᑕᓂᖅ. ᐃᓱᒪ ᐊᐅᓚᑦᓯᓲᒍᒻᒥᔪᖅ ᑮᓇᐅᔭᖃᕐᑎᓯᐅᑎᓂᒃ 

ᐃᑲᔪᕐᓯᒋᐊᕈᑎᑦᓴᐅᑎᓪᓗᒋᑦ ᐱᓇᓱᐊᕐᑕᐅᒍᒪᔪᓄᑦ ᐃᓕᓵᑦ ᐃᓕᓐᓂᐊᑕᒥᓂᒃ ᐃᐸᕃᓐᓀᖁᓇᒋᑦ, 

ᐱᔭᕇᒍᓯᕐᑕᐅᓯᐊᑉᐸᖁᓗᒋᑦ, ᐃᓕᓐᓂᐊᓂᕐᒥᓂ ᐳᕐᑐᓂᕐᓴᒥ, ᑭᖑᓂᖓᒍᓪᓗ ᐳᕐᑐᓕᕙᓪᓕᐊᔪᓂᒃ 

ᐃᓕᓐᓂᐊᖏᓐᓇᓗᒫᖁᓇᕐᒪᑕ. 


